
			Para eliminar a explotación, a precariedade e a desigualdade.

			Para garantir a igualdade económica real das mulleres.

			Para facer menos difícil a transición a unha 
economía compatíbel cun planeta finito.

		

	
		
			Non houbo nunca máis3 principio que agora,

			Nin mais xuventude nin vellez que agora;

			E non haberá mais perfección que agora,

			Nin mais inferno, nin ceo que agora.

			Impulso e impulso e impulso,

			Sempre o impulso xerador do mundo.

			Walt Whitman

			Porém aqui não mais à vontade, de acordo com a antiga ordem divina. 

			Onde um povo estranho se agarra aos próprios deuses.

			T. S. Eliot

			Dolores. - estamos atrapados, Teddy. Vivimos a vida dentro dun xardín, marabillados pola súa beleza sen nos decatarmos de que hai unha orde escrita, un propósito e o propósito é aprisionarnos ...

			Teddy. - Non, non, non … Dolores. Atoparemos un camiño, Dolores, algún día. Un camiño cara a un novo mundo... e tal vez só sexa o principio, o principio dun capítulo novo.

			Dolores.- Todo irá ben, Teddy. Agora o entendo. Este mundo non lles pertence. É noso.

			Westworld, primeira tempada

		

	
		
			Abreviaturas

			AC: Allin Cottrell

			AI: intelixencia artificial

			ALC: América Latina e o Caribe

			BAT: Baidu, Alibaba, Tencent

			BCE: Banco Central Europeo

			BID: Banco Interamericano de Desenvolvemento

			BM: Banco Mundial

			BPC: Banco Popular da China

			C&C: Paul Cockshoot e Allin Cottrell

			CE: Comisión Europea

			CEO: Chief Executive Officer (director executivo)

			CFG: crise financeira global

			EE: Estado español

			EUA: Estados Unidos de América

			FAGAM: Facebook, Amazon, Google, Apple e Microsoft

			FBCF: Formación Bruta de Capital fixo

			FMI: Fondo Monetario Internacional

			GB: Gran Bretaña

			GC: Guerra Civil (URSS, 1918-1921)

			Gosplan: Comité Estatal de Planeamento (URSS)

			GSA: Gran Salto Adiante

			HRW: Human Rights Watch

			I+D: Investigación e Desenvolvemento

			IDH: Índice de Desenvolvemento Humano

			IDS: Índice de Desenvolvemento Sostíbel

			IoT: internet das cousas

			IPC: Índice de prezos ao consumo

			IPPC: Panel Intergobernamental da Mudanza Climática

			MMPP: medios de produción

			NIH: Instituto Nacional de Saúde (Estados Unidos)

			OCDE: Organización para a Cooperación e o Desenvolvemento Económico

			OIT: Organización Internacional do Traballo

			ONU: Organización de Nacións Unidas

			PC: Paul Cockshott

			PCC: Partido Comunista da China

			PEPP: Produto Paneuropeo de Pensións Individuais

			PGM: Primeira Guerra Mundial

			PIB: Produto Interno Bruto 

			PNUD: Programa das Nacións Unidas para o Desenvolvemento

			PPM: partes por millón

			RCA: Robert C. Allen

			RPC: República Popular da China

			SGAD: Servizo Galego de Atención á Dependencia

			SGM: Segunda Guerra Mundial 

			TICD: Tecnoloxías da información, a comunicación e os datos

			TNCs: Empresas transnacionais

			UE: Unión Europea

			URSS: Unión de Repúblicas Socialistas Soviéticas

			VVAA: Varios autor@s

			WID: World Inequality Database

			WTID: World Top Incomes Database

			Non se recollen nesta listaxe as abreviaturas que só aparecen unha vez ou nunha única páxina.

		

	
		
		

	
		
			Agradecementos

			Herminia, a miña muller, foi a primeira en ler cada un dos 23 capítulos. Suxeriume numerosas correccións. Propúxome reescribir toda a primeira parte do capítulo dedicado a Piketty até facelo comprensíbel, ou iso agardo. Debatemos intensamente sobre as formas da democracia, un debate que influíu na redacción final. Insistiu en que a expresión “socialización dos coidados” e outras fórmulas do capítulo 21 necesitaban ser matizadas. Esa é a causa dunha caixa aclaratoria titulada Socializar os coidados? Débolle algunha viaxe adiada e días de vacacións sen escritura.

			Adrián, o noso fillo, matemático e científico de datos, suxeriume tamén múltiples correccións e repasou con especial atención o capítulo 22 que trata das tecnoloxías da comunicación, a información e os datos. Obrigoume a precisar o contido de varios parágrafos e conceptos e contribuíu a melloralos notabelmente.

			En calquera caso, todas as inexactitudes ou inconsistencias que a lectora poida achar en calquera dos capítulos citados só a min son atribuíbeis.

			Os tres compartimos os dous meses longos de confinamento e debo dicir que foron uns días cheos de conversas, debates e afecto e que me axudaron a continuar escribindo e corrixindo nun tempo estraño.

			Moncho Leal, amigo e veterano internacionalista, moi activo nos movementos de solidariedade con América Latina, forneceume fontes de información sobre Cuba e propúxome substituír “embargo” por “bloqueo” como así fixen.

			Afonso Ribas, o Coordinador Editorial de Laiovento, aceptou a publicación do libro a pesar da súa extensión. Pepe Carreiro encargouse da edición e maquetación con enorme paciencia e lidou coas moreas de citas, referencias, táboas, gráficos e figuras. Grazas a eles dous e a todas as persoas socias de Laiovento que fixeron posíbel trinta anos de edición na lingua de noso.

		

	
		
			Introdución

			11 de setembro de 1973. O exército chileno, encabezado por Augusto Pinochet, interrompe violentamente a experiencia de socialismo democrático presidida por Salvador Allende. Desde o Palacio da Moeda, nun xesto de coherencia e dignidade que aínda nos inspira e estremece, diríxese ao pobo para reiterar1 a súa confianza na loita pola igualdade entre os seres humanos. Agora sabemos que a súa morte, suicidio ou asasinato non muda o significado, se converterá nun punto de inflexión na historia do capitalismo. A ditadura militar que o substitúe asasinará milleiros de dirixentes políticos e sociais populares e porá en marcha un dos primeiros experimentos económicos neoliberais.

			4 de maio de 1979, Margaret Thatcher gañas as eleccións e toma posesión como primeira ministra. Até 1990 aplicará o experimento chileno nas catro nacións británicas. Para o facer, comezou por derrotar a principal organización das clases traballadoras no capitalismo, os sindicatos. A folga dos mineiros que se mantivo durante case un ano, entre marzo de 1984 e marzo de 1985, rematou cun desastre de dimensións históricas. A BBC valorou en 2004 que Thatcher “conseguiu destruír o poder dos sindicatos por case unha xeración”. Anos máis tarde, o primeiro ministro do Partido Laborista, Tony Blair, gobernará aceptando o marco mental, político e económico, instaurado por Thatcher.

			20 de xaneiro de 1981, Ronald Reagan inicia 8 anos de mandato. Como Thatcher, unha das súas primeiras decisións políticas foi combater e desmantelar unha folga, a dos controladores aéreos. Dous días despois de eles convocaren o paro, despediu fulminantemente 11.345. O controlo do espazo aéreo foi asignado aos militares, até que novos controladores foron formados e contratados.

			9 de novembro de 1989. Coa queda do muro de Berlín comeza a fin da primeira e máis importante experiencia socialista, iniciada 72 anos antes. O réxime soviético, capitalismo de estado?, socialismo burocrático?, desaparece en poucos meses. A esperanza dun socialismo democrático e eficiente economicamente esváese. O 26 de decembro de 1991, o Soviet Supremo decide a disolución da URSS.

			1789, tomada da Bastilla, comezo da revolución Francesa – 1989, fin da experiencia soviética. Como se a historia puidese seleccionar caprichosamente as datas, péchase, ou tal semella, un ciclo de 200 anos, o tempo das revolucións. Fukuyama pode decretar convincentemente a fin da historia. En 1848, Marx e Engels publicaran o Manifesto Comunista. Cento cincuenta anos despois, o soño dunha sociedade de libres e iguais semellaba definitivamente clausurado. O socialismo, a propiedade colectiva dos medios de produción e a apropiación colectiva do produto social, reducido a unha derrota inapelábel. A división dos seres humanos en propietarios do capital e asalariadas é natural e insuperábel. Calquera intento de cuestionar esta orde, producirá inevitabelmente, monstros. “O soño da razón produce monstros”, como no inquietante gravado de Francisco de Goya.

			Setembro de 2018, porto de A Guarda, pór do sol conmovedor. Mentres ceamos falamos sobre o goberno recentemente elixido de Pedro Sánchez. Comento que para poder facer unha política favorábel á maioría social sería necesario comezar por socializar a enerxía e as finanzas. Dúas amigas, longos anos de militancia sindical, próximas a todas as causas progresistas, brincan no asento, míranme alarmadas. “Iso non é posíbel, non o permitirían”. Teñen medo. Medo polas consecuencias que podería carrexar unha medida, a socialización de sectores estratéxicos, que era común na Europa capitalista posterior á Segunda Guerra Mundial. No subconsciente, ou no consciente, Allende, a súa derrota, a brutal represión chilena. No subconsciente, ou no consciente, o fracaso da experiencia soviética. Lembro, nese momento, que poucos anos antes, no máis duro da crise, a poucos metros, mentres bebiamos un viño, un amigo, tamén militante de esquerdas, afirmara que os nosos fillos traballarán en precariedade, en condicións moitos peores que as nosas. E doutras conversas nas que militantes con décadas de loita incansábel manifestan que todo irá a peor, confesando, sen seren conscientes, que a súa é unha loita sen esperanza. Digna, valente, incansábel, mais, sen esperanza. Ninguén cre que poidamos vencer, ninguén cre que os poderosos poidan ser derrotados. As cores conmovedoras do pór do sol, si, mais Allende e 1989 como unha cortina escura ao fondo.

			Virgínia Fortes sinala os síntomas da renuncia,

			há uma espécie de aceitação tácita do capitalismo como insuperável numa vasta gama de movimentos e partidos, inclusive dentre muitos que se autoproclaman de esquerda. Desse ponto de vista, ser de esquerda parece significar certa devoção para ´minorar´ as difíceis condições de vida de alguns setores sociais. Esse tipo de atitude adota a postura da filantropia mercantilizada e banaliza a suposição do fim do trabalho e as classes sociais, supostamente substituídas pela pobreza, excluídos, vulneráveis, etc2.

			No arranque da Crise Financeira Global (CFG), importantes dirixentes das principais potencias capitalistas confesaran publicamente que algo ía mal. George Bush afirmara que había que suspender o funcionamento da economía de mercado durante algúns meses, Nicolas Sarkozy defendera que era necesario reformar o capitalismo. Na verdade, todas as medidas extraordinarias que se tomaron foron para salvar as entidades financeiras causantes da crise e debilitar aínda máis a capacidade negociadora das clases traballadoras. Dez anos despois do estoupido da CFG a política semella virar á dereita, á extrema dereita, e a política económica radicalizarse na defensa dos intereses da minoría capitalista. Os síntomas do malestar social adoptan formas pre-fascistas. Rodrigo Duterte en Filipinas, Viktor Orbán en Hungría, Donald Trump en Estados Unidos, Jair Bolsonaro en Brasil foron elixidos sobre unha onda de indignación popular e desde a defensa de programas centrados en valores da dereita máis dura: execucións sumarias de presuntos narcotraficantes promovidas por Duterte, exaltación da familia cristiá por Orbán, criminalización das persoas inmigrantes por parte de Trump, reivindicación da ditadura militar por Bolsonaro.

			Mais neste mapa faltan outros elementos que o contradín. No berce da revolución industrial e do capitalismo, Jeremy Corbyn, un deputado laborista que se declara socialista, foi elixido líder polas bases contra a oposición frontal de todo o aparato partidario por dúas veces. Aínda derrotado por Boris Jonhson, o apoio que conseguiu demostra a vontade dunha parte moi importante da sociedade de comezar un camiño radicalmente diferente. En EEUU, Bernie Sanders, outro socialista confeso, estivo a piques de ser o candidato do partido demócrata á presidencia, foi necesaria a intervención fraudulenta da comisión electoral para impor a candidata do sistema, Hillary Clinton. Nas primarias de 2020 volveu ser un dos dous candidatos demócratas finalistas nas primarias. En 2017, o 51% das mozas e mozos estadounidenses de entre 21 e 29 anos, declaraban preferir vivir nunha sociedade socialista ou comunista3. Nunha enquisa realizada en 2018 no Estado español, o 42,4% das persoas entrevistadas opinou que o capitalismo é incompatíbel coa democracia4.

			Como un eco, como unha imaxe deformada no espello do acontecido nos anos 30 do século XX, as actitudes políticas das poboacións semellan abrollar dun fondo resentimento contra as elites políticas e económicas, un resentimento que adopta formas contraditorias, antagónicas. Os líderes, os caudillos de extrema dereita, aprovéitano para liderar movementos populistas reaccionarios, nostálxicos dun pasado que nunca existiu. Outra parte das poboacións, casualmente nos países máis desenvolvidos?, adhiren a posicións incipientemente anticapitalistas. Posicións anticapitalistas descoñecidas desde o ocaso do pensamento socialista producido en 1989.

			A tese que defendo neste libro é que o capitalismo, en Europa e América do Norte, é xa unha superstición, unha idea obsoleta que debe ser superada, que se dan xa as condicións para a propiedade colectiva dos principais medios de produción e para unha xestión democrática e planificada da economía. Defenderei tamén que a apropiación común do produto permitiría pórmoslles fin á explotación, á desigualdade, e aliviar o alleamento no traballo; que faría máis doado estabelecer a igualdade económica real entre mulleres e homes, socializando parte do traballo doméstico, de crianza e de coidados, e promovendo políticas públicas para compartir a parte dese traballo non socializábel; e, por último, que unha economía e sociedade socialistas farían un pouco menos difícil a transición a unha economía compatíbel cos límites físicos do planeta. E isto por dúas razóns principais: o gran nivel de igualdade inherente ao socialismo diminuiría a tensión a prol do consumo como marca de status e faría desaparecer a pulsión capitalista á creación incesante de novas necesidades. Desenvolvo esta tese en cinco partes. Presentación dos síntomas. Comparación de diagnósticos. Propostas de terapia. Valoración das principais experiencias socialistas e, elementos dunha proposta socialista para Europa.

			1ª parte. Os síntomas

			A argumentación arrinca analizando, nos tres primeiros capítulos, tres síntomas do mal social. A desigualdade crecente na distribución da renda en todas as rexións mundiais. A extensión da precariedade no traballo, do traballo temporal, a tempo parcial e sen dereitos, e o incremento da porcentaxe de traballadoras e traballadores pobres, aos que un traballo a tempo completo non lles permite afrontar os gastos dunha vida normal. E por último, a perda de participación dos salarios no PIB, un fenómeno mundial e persistente desde hai décadas. Estes síntomas esixen un diagnóstico.

			2ª parte. Dous diagnósticos

			Comparo dous diagnósticos. No capítulo 4, expoño e critico a interpretación popularizada por un dos economistas máis lidos en todo o mundo, o francés Thomas Piketty, para o que a desigualdade se incrementa cando cae o crecemento económico por debaixo da taxa de rendemento do capital. No capítulo 5, confronto esta explicación coa teoría da explotación capitalista perfeccionada por Karl Marx a partir da economía clásica. Teoría que me parece que posúe unha capacidade explicativa moi superior. Nos capítulos 6 e 7, aplico a teoría marxista do valor-traballo a dúas das empresas capitalistas máis importantes nos seus sectores, Apple e Inditex. No capítulo 8, describo como a explotación capitalista se estende desde os sectores tradicionais da clase traballadora, como expuxen no meu libro anterior5, ao traballo intelectual, a un novo continxente que podemos denominar infoproletariado intelectual e ás falsas autónomas das plataformas dixitais. O capítulo 9 describe como as privatizacións e expropiacións, alargan os espazos nos que o capital pode valorarse, quer dicir, extraer valor do traballo vivo. O último capítulo desta parte, explora outra fonte de apropiación de valor, a captación de rendas a través das finanzas, os fondos de pensións, a débeda, as rendas inmobiliarias e os prezos de monopolio dos medicamentos e a enerxía eléctrica.

			3ª parte. Dúas terapias

			A terceira parte do libro completa a secuencia síntomas-diagnóstico-terapia. A acentuación dos caracteres máis bárbaros do capitalismo realmente existente, que describimos nos capítulos anteriores, fai que se multipliquen as propostas de reforma social da economía capitalista. O capítulo 10 analiza algunhas desas propostas, as de Piketty, Intermon-Oxfam, e Antón Costas, un economista galego, afincado en Cataluña e cunha marcada sensibilidade social. No capítulo 11, opto por unha alternativa radical, a da socialización dos principais medios de produción para comezar a transición cara a unha sociedade socialista na que desapareza a explotación do traballo e que garanta unha redución drástica da desigualdade.

			4ª parte. As experiencias reais de socialismo

			A desintegración do chamado bloque socialista facilitou a difusión da propaganda anti-socialista, seguindo dúas liñas argumentais. Socialismo e ditadura van sempre asociados, mentres que capitalismo equivale a democracia. Alén diso, o socialismo provoca sempre un fracaso económico, polo que socialismo é sinónimo de ineficiencia produtiva. En consecuencia, é obrigado avaliar as realizacións, erros e crimes cometidos en nome do socialismo. O capítulo 13, revisa a moi exitosa industrialización rusa e a ditadura persoal de Stalin, e pregúntase polas causas do estancamento económico a partir dos anos 70. O capítulo 14, céntrase no crecemento económico chinés, dirixido por un Estado soberano, e compárao coa evolución da India e outros países do Terceiro Mundo. O capítulo 15, detense nos grandes avances en desenvolvemento humano conseguidos polo socialismo cubano, e reflexiona sobre os límites que o asedio imperialista lle impón. O capítulo 16, que remata esta cuarta parte, dá conta da experiencia social-demócrata nos países escandinavos, os máis socialistas de todos os países capitalistas.

			5ª parte. Socialismo para Europa no século XXI

			Esta parte, a propositiva, é a máis extensa. O capítulo 17 defende que Europa está madura para o socialismo, xa que as forzas produtivas están moi desenvolvidas e concentradas polo que socializalas sería doado. Alén diso, en importantes sectores económicos a produción está xa totalmente planificada. Ademais, o alto nivel de técnico-científico das clases traballadoras europeas, facúltaas para dirixiren e xestionaren os sectores económicos estratéxicos. O capítulo 18, reivindica un socialismo democrático no que estean vixentes as liberdades de pensamento, expresión e participación política, e onde, a diferenza do que acontece no capitalismo, se poida decidir sobre a propiedade dos medios de produción e sobre as liñas reitoras da actividade económica. O capítulo 19, examina brevemente as propostas de socialismo planificado por métodos cibernéticos que permitirían á poboación decidir sobre os bens de consumo que desexa adquirir, e elixir entre distintos plans alternativos. O capítulo 20, alega que o socialismo faría un pouco menos difícil a transición desde a sociedade produtivista e incompatíbel cos límites físicos do planeta, a unha economía que abandonase o consumismo e o obxectivo do crecemento indefinido. O capítulo 21, argumenta que unha sociedade socialista sería máis proclive ás políticas favorábeis á igualdade económica das mulleres, socializando parte do traballo doméstico e de coidados, impulsando a participación igual das mulleres no traballo retribuído, e, promovendo a participación igual dos homes no traballo non retribuído. O capítulo 22, denuncia o proxecto de imperialismo dixital de Silicon Valley de apropiarse de todos os datos para remodelar a economía mundial e extraer valor das actividades produtivas. Europa ten a capacidade de crear o seu sistema propio das tecnoloxías da información, a comunicación e os datos (TICD), mais as elites gobernantes son incapaces de imaxinalo e polo en marcha. Unha sociedade socialista debería desenvolver rapidamente un modelo propio baseado na propiedade colectiva dos datos, os algoritmos e as plataformas, para promover os usos socialmente útiles e garantir o dereito individual á privacidade e á intimidade. O derradeiro capítulo, o 23, analiza o fracaso das clases dominantes no Brasil, un territorio cunha dotación variada e rica de todo tipo de recursos naturais, para ofrecer unha vida civilizada de acordo co actual desenvolvemento das forzas produtivas á poboación do seu país. A maioría social, as clases traballadoras deberían liderar o rápido avance cara a formas igualitarias, a un modelo de sociedade no que a propiedade colectiva dos principais medios de produción sería esencial. Unha vez máis estamos a propor a superación da barbarie capitalista para avanzarmos cara formas máis civilizadas de economía e sociedade, cara ao socialismo. Pois, a superación do capitalismo non só é unha necesidade e unha posibilidade nas economías máis avanzadas, senón tamén no Terceiro Mundo.

			É Europa o espazo para transición socialista?

			O título e o contido deste libro elixen Europa como ámbito de análise e proposta. A totalidade do continente sería un espazo privilexiado para a transición socialista por superficie, poboación, desenvolvemento das forzas produtivas e existencia de prolongadas tradicións democráticas. Porén, a crise de 2008 e estoutra da COVID-19 manifestan a inexistencia dun demos europeo, dun sentimento de pertenza a un colectivo humano que poidan desenvolver un proxecto político, económico e social común. O capitalismo europeo e as clases traballadoras están plenamente maduras para a transición socialista. Onde, cando e como se producirán os avances e rupturas só o tempo poderá desvelalo.

			Covid-19. Tres palabras

			A crise provocada pola pandemia COVID-19 corrobora as análises e propostas do libro. Apenas tres reflexións.

			1ª.	Por segunda vez neste século só unha intervención masiva dos Estados saltando todas as regras da economía neoliberal salvou o capitalismo da destrución. Por segunda vez vaise producir unha xigantesca socialización dos custos. Agora, deberíamos socializar tamén os beneficios.

			2ª.	As gandeiras e labregos, as caixeiras de supermercado, os transportistas, as investigadoras producen valor. O capitalismo devólvelles precariedade e explotación. As finanzas e as consultoras non producen nada. Captan rendas. Esta inxustiza debería ser corrixida.

			3ª.	As grandes tecnolóxicas estadounidenses aproveitaron a crise para aumentaren o seu poder e influencia. Entre elas, Amazon que ocupou boa parte do oco abandonado temporalmente polo pequeno e mediano comercio. Valor que Europa cede graciosamente a Silicon Valley. Facebook e Twitter lexislan sobre o dereito á información e deciden que é aceptábel e que non pode ser difundido. Os poderes públicos aceptan a privatización parcial das liberdades democráticas.

			A tese deste libro: estamos no tempo de superación do capitalismo sae reforzada desta crise.

			

			
				
					1	https://www.youtube.com/watch?v=xZeEfXjTNu4.

			Dúas propostas de lectura

			O texto organízase en cinco partes e 23 capítulos. A secuencia máis obvia de lectura seguiría a orde en que están escritos e a cadea lóxica, síntomas-diagnóstico-terapia ... Porén, cada un dos 23 capítulos trata un tema diferente, polo que poderían lerse como pequenos ensaios sobre asuntos específicos. Así, unha posibilidade alternativa é comezar polos capítulos que máis interesen á lectora ou lector e lelos por orde de preferencia ao xeito en que Cortazar propuña facer con Rayuela. Especialmente para as lectoras e lectores menos interesados pola economía, esta segunda posibilidade pode axudalas a acordar o interese por coñecer a argumentación na súa totalidade.

			Sobre a lingua

			Reproduzo citas procedentes de varias linguas traducidas ao galego. Porén, cando as citas proceden do portugués, ben sexa europeo ou americano, optei por as deixar na lingua orixinal. É a miña pequena achega ao diálogo coas outras variedades da lingua que naceu hai máis de 1000 anos entre o Cantábrico e o Douro. 

			Uso do xénero gramatical

			Para me referir ás clases subordinadas utilizo fundamentalmente o feminino. Cando aludo ás clases dominantes uso fundamentalmente o masculino. Mais, non utilizo sempre e sistematicamente ese criterio. Estamos nun período de transición entre unha linguaxe que exclúe as mulleres e outra inclusiva. Mentres descubrimos formas ao tempo xustas e formalmente elegantes, incorreremos, polo menos eu, nalgunha torpeza na expresión. Neste tempo, debemos preferir unha pouca desorde antes que a inxustiza.

			Parte 1. Tres síntomas

			1.	Os síntomas I. Desigualdade

			2.	Os síntomas II. Precarización do traballo

			3.	Os síntomas III. Perda de participación dos salarios no PIB

		

	
		
			1.	Os síntomas i. Desigualdade

			Unha doenza corroe as sociedades capitalistas. Os seus síntomas son o aumento da desigualdade; a crecente precariedade no traballo, especialmente entre as mulleres e a mocidade; e o crecemento do número de traballador@s pobres, debido á perda de participación dos salarios no PIB. Presenciamos a extensión da pobreza e a exclusión social en sociedades cada vez máis ricas. Este incremento da desigualdade pode medirse desde un punto de vista funcionalista, como fai o economista francés Thomas Piketty, ou partindo da división de sociedade en clases sociais, tal como procede o estadounidense Simon Mohun.

			Ao tempo que aumenta a desigualdade dentro das fronteiras estatais, redúcese a desigualdade global entre as poboacións dos distintos estados debido fundamentalmente ao crecemento económico na India e sobre todo na China, como veremos no capítulo 14, que aumenta rapidamente a renda por persoa de centos de millóns de seres humanos.

			Pikkety, unha análise funcionalista

			En 2013 Thomas Piketty publicou O Capital no Século XXI. O libro converteuse nun enorme éxito editorial tendo en conta o tema, económico, e o tamaño, case 700 páxinas. Traduciuse a unhas corenta linguas e vendéronse, en todo o mundo, máis de 3 millóns de exemplares. Piketty recoñece, ou se gaba, de non ter lido a obra case homónima de Karl Marx. Un texto que considera de difícil lectura e sobre a que revela un forte descoñecemento. Por exemplo, afirma que “Marx pasou totalmente por alto a posibilidade dun progreso técnico duradeiro e dun crecemento continuo da produtividade”6. En realidade, Marx foi un estudoso minucioso do avance técnico no capitalismo, impulsado pola competencia, e, en certo sentido, un admirador dese progreso. “A grande industria, incorporando ao proceso de produción as enormes forzas da natureza e as ciencias naturais, ten que reforzar extraordinariamente a produtividade do traballo” ou, sobre o resultado da crise económica, “obriga os capitalistas á competencia abaratando os seus produtos mediante a introdución de innovacións técnicas”, escribe no capítulo XII do primeiro tomo de O Capital. Con todo, o título elixido por Piketty mostra unha clara vontade de dialogar e/ou confrontar a súa análise e as súas propostas coas elaboradas por Marx século e medio antes.

			Piketty lidera un proxecto internacional que mide o incremento da desigualdade no mundo, World Top Incomes Database (WTID) e as súas publicacións, en solitario ou con outr@s autor@s, contribuíron a colocar no centro do debate político a cuestión da desigualdade de ingresos e patrimonios, subministrando argumentos a prol de políticas máis progresistas que as hexemónicas desde un punto de vista reformista e socialdemócrata. Piketty adopta unha concepción funcionalista, clasificando a poboación adulta, en decís e centís7, segundo o seu nivel de rendas, e omitindo o concepto de clase social.

			A parte na renda total do 10% dos máis ricos

			A evolución da participación dos máis ricos na renda total entre 1900 e 2010, segue en todos os países analizados unha evolución semellante, en tres movementos:

			1)	unha primeira fase de forte descenso desde 1900 até 1940-45,

			2)	unha etapa de relativa estabilidade, na que se mantén nun nivel historicamente baixo, desde 1940-45 até 1970-1980, e,

			3)	un terceiro período de rápido ascenso e forte aumento da desigualdade a partir de 1970-1980.

			Dentro desta evolución existen grandes diferenzas entre os distintos modelos de capitalismo. O nivel de concentración da renda entre os máis ricos e o nivel de desigualdade é cualitativamente máis alto nos Estados Unidos e nos países anglosaxóns que en Europa e os países escandinavos, mais a tendencia ao aumento da desigualdade opera en todos os países a partir dos anos 70 e 80 do século pasado.

			Gráfico 1.1. Elaboración propia. Datos: Piketty, Op. Cit. 2014.

			O mínimo de participación do dez por cento dos máis ricos produciuse en Estados Unidos en 1970, e en Europa en 1979. Cara a 2010, a participación dos máis ricos estadounidenses na renda total superaba o nivel de 1900 en 7 puntos porcentuais, un indicador dun extraordinario nivel de concentración da riqueza. Gran Bretaña achégase aos niveis de desigualdade de comezos do século XX. Pola contra, en Suecia a participación dos máis ricos na renda total era 20 puntos porcentuais inferior á estadounidense. Desde outro punto de vista, o 90% de menor renda dispón en Suecia do 72% da renda total, máis de 7 de cada 10 euros. En Estados Unidos, a súa porción contráese a só o 52%, apenas 5 de cada 10 dólares.

			Gráfico 1.2. Elaboración propia. Datos: Piketty, Op. Cit. 2014.

			Distribución da renda en diferentes modelos capitalistas

			Dentro do capitalismo, existen enormes diferenzas nos niveis de desigualdade, que implican distancias cualitativas na calidade da vida da maioría social, da cidadanía, das clases traballadoras. Unha renda media mensual de 2.000 dólares produce resultados drasticamente distintos para diferentes patróns de distribución como podemos visualizar no gráfico.

			Gráfico 1.3. Elaboración propia. Datos: Piketty, Op. Cit. 2014, p. 280.

			O gráfico compara a distribución da renda que existía nos países escandinavos nas décadas dos 70 e 80 do século pasado coa existente en Estados Unidos no ano 2010. A primeira é a máis igualitaria rexistrada nun país capitalista, a segunda, unha das máis desiguais. A poboación total preséntase dividida en tres grupos: o 10 por cento das persoas máis ricas, o 40% intermedio, e, por último, o 50% da poboación de renda máis baixa. Para ilustrar a concentración da riqueza nunha minoría moi pequena, reflicte, tamén, a fracción da que se apropia o 1% superior.

			A rateo escandinava entre o 1% dos máis ricos e o salario medio do 50% inferior é 10.000/1.400 = 7, mentres que a estadounidense é 24.000/1.000 = 24. Por outra parte cun mesmo nivel de renda media, o salario medio dunha traballadora escandinava é un 40% superior ao dun traballador estadounidense, 1.400$ fronte a 1.000$. Se temos en conta a existencia de servizos públicos de calidade e cobertura universal en sanidade e educación, as prestacións por desemprego, as políticas públicas de vivenda, as pensións de xubilación e as axudas por fillo, a vida da traballadora sueca ou norueguesa é moito máis segura e “libre” que a da traballadora estadounidense. Volverei sobre esta cuestión no capítulo 16, mais adiantemos que esta diferenza se debe ao maior peso do movemento operario nos países escandinavos, que se pode medir polo número de anos de gobernos socialdemócratas no século XX e pola taxa de sindicación moito máis elevada. Nos países nórdicos, o movemento operario non acabou co capitalismo, mais, si o domesticou, o limitou, o constitucionalizou parcialmente.

			Mohun, desigualdade e clases sociais.

			O economista estadounidense, Simon Mohun discute a aproximación funcionalista de Piketty e estuda a evolución da desigualdade partindo do concepto marxista de clase social. Clasifica a poboación activa en tres grupos. A clase traballadora (C.Tr.), integrada polas persoas que son forzadas a vender a súa forza de traballo ao careceren de medios de produción propios e non disporen de calquera clase de poder e control sobre o proceso produtivo. A clase dos directivos (D), que están obrigados a traballar para vivir, pois tampouco posúen medios de produción propios, mais que supervisan os traballadores, ao tempo que moitos deles son supervisados por directivos de nivel superior. Dominando traballadoras e directivos, a clase dos xerentes case-capitalistas(XCC), que traballan, mais poderían non facelo, porque o seu patrimonio lles permitiría vivir sen percibiren un salario. Mohun estabelece o limiar para pertencer a esta clase, no ano 2010, nun patrimonio de 1 millón de dólares que rendería 50.000 dólares anuais, o salario medio da clase traballadora ponderado polo número medio de membros dunha unidade impositiva, unha familia8.

			Para medir a evolución da desigualdade entre clases sociais, Mohun combina dous factores: a participación de cada unha das tres clases na renda total, e a variación do peso de cada clase na poboación nun período de 100 anos.

			Evolución da distribución da renda entre clases sociais, 1918-2011

			[image: ]

			Gráfico 1.4. Elaboración propia. Datos: Mohun, Op. Cit.

			A participación da clase traballadora estadounidense na renda total acadou un máximo histórico en 1944. O mínimo produciuse en 2007. En 2011, último ano do estudo, era inferior ao baixísimo nivel de 1918 e 1929. A redución é de máis de 25 puntos porcentuais do PIB, un descenso cualitativo, que permite falar de dúas épocas opostas no historia do capitalismo. A época fordista, en que a clase traballadora estadounidense percibía máis do 60% da renda total, e a época do contraataque neoliberal, en que recibe menos do 50%. En linguaxe marxista, a máis-valía apropiada polas clases non traballadoras aumentou nunha cuarta parte da renda total. Estas cifras son totalmente coherentes coa evolución dos salarios medios e mínimo. O salario medio das persoas de clase traballadora era en 2011 inferior ao salario medio de 1972, 39 anos antes!, e o salario mínimo acadou o seu máximo real en 1969, 10,10$ por hora, por riba dos 7,2$ de 20119. En 42 anos perdeu un 29% de poder adquisitivo.

			A caída dos salarios compréndese mellor á luz da teoría do valor-traballo (ver capítulo 5). En 1947, de cada hora traballada, o salario equivalía a 25 minutos, e 35 minutos eran valor apropiado polo empresario. Corenta anos despois, o salario por hora traballada correspondía ao produto de 18 minutos, os 42 restantes eran máis-valía que enriquecía o empresario10.

			Gráfico 1.5. Elaboración propia. Datos Moseley, Op. Cit.

			Peso das clases sociais na poboación activa

			No século transcorrido desde 1918, a porcentaxe de membros da clase dos xerentes case-capitalistas tende a diminuír debido aos procesos de asalarización da poboación activa e concentración do capital. No mesmo período, a magnitude da clase dos directivos crece, debido ás necesidades derivadas da crecente complexidade do proceso produtivo e de disciplinamento da forza de traballo. Por último, o peso porcentual da clase traballadora descende levemente desde o máximo acadado en plena Segunda Guerra Mundial (SGM).

			Gráfico 1.6. Elaboración propia. Datos Mohun, Op. Cit.

			Combinación dos dous factores

			Por unha parte, increméntase a parte dos capitalistas na renda total. Ao mesmo tempo redúcese o seu peso na poboación estadounidense. O resultado combinado destes dous factores é que o ingreso medio da clase dos xerentes case-capitalistas, en dólares constantes de 2011, situouse nun nivel mínimo en 1973, para crecer ininterrompidamente até o máximo de 2011. Este máximo é 2,5 veces superior ao nivel de 1973.

			Gráfico 1.7. Elaboración propia. Datos Mohun, Op. Cit.

			A distancia entre o ingreso medio desta clase e o da clase traballadora aumentou ininterrompidamente desde 1979. O salario medio dunha traballadora en 2011 era de 28.849$. En 1973, un xerente case-capitalista gañaba menos de 9 veces o ingreso medio dunha traballadora. En 2011 os case 630 mil dólares de ingreso medio multiplicaban por 22 veces o ingreso medio da clase traballadora. A gráfica subliña con claridade as décadas de maior igualdade posteriores á SGM, desde 1944 até 1979, que coinciden co período fordista e rematan coa elección de Ronald Reagan. O ascenso dos ingresos dos máis ricos non se interrompeu durante as presidencias demócratas. Esta estabilidade das políticas económicas que benefician os intereses do capital fronte ao traballo explica en boa medida fenómenos políticos como a elección de Donald Trump, e ratifican, polo menos parcialmente, o sentimento popular expresado na frase feita, “todos os políticos son iguais”.

			Gráfico 1.8. Elaboración propia. Datos Mohun, Op. Cit.

			Mohun conclúe que “o principal achado é que a desigualdade de renda en termos de clase é agora máis grande que en calquera momento desde 1918”, o que podemos describir como un gran triunfo da estratexia do capital para aumentar a taxa de explotación.

			A aldea dos súper-millonarios

			Porén, ningún destes indicadores dá idea do nivel total de desigualdade, pois deixan fóra do foco os capitalistas realmente ricos e poderosos, os que teñen capacidade de influír nos gobernos, comprar medios de comunicación e dirixir a política económica, os habitantes da aldea dos súper-millonarios. O patrimonio dos máis ricos do mundo aumenta aceleradamente até niveis inimaxinábeis. En 2013, o patrimonio conxunto das 25 persoas máis ricas do mundo equivalía a dúas terceiras parte do PIB do Estado español. Cinco anos despois, xa o superaba. Cómpre lembrar que a nosa é unha sociedade desenvolvida e cunha alta produtividade por persoa empregada, na que viven 47 millóns de persoas, e cunha poboación ocupada duns 20 millóns. Para constituír o patrimonio dos 25 máis ricos, esa poboación ocupada de 20 millóns, debería entregarlles o valor engadido dun ano enteiro de traballo.

			Gráfico 1.9. Elaboración propia. Datos Forbes.

			Os habitantes da aldea chámanse Jeff Bezos, Bil Gates, Warren Buffett, Bernard Arnault, Mark Zukerckberg e así até só 25 persoas que acumulan un capital igual á produción final da industria turística e automobilística, dos servizos sanitarios e educativos, da facturación da constelación de consultoras e asesorías ás empresas, dos servizos de telecomunicacións, da limpeza, da produción de froita, cereais, hortalizas e carnes, da industria do moble e da conserva, dos servizos financeiros e da construción de edificios e infraestruturas, etc., para a que traballan uns 20 millóns de persoas durante un ano. É xusto? É razoábel? Esta realidade obríganos a falar sen dubidalo dun modelo xa consolidado de capitalismo feudal.

			Unha última comparación facilítanos visualizar a magnitude da riqueza acumulada por este pequeno grupo de capitalistas. O seu patrimonio medio incrementouse nestes cinco anos, entre 2013 e 2018, desde a metade do PIB galego a case o 80% do noso produto anual. De continuar este ritmo, en dous anos máis, o patrimonio medio dos súper-millonarios igualará o PIB da nosa nación.

			Gráfico 1.10. Elaboración propia.

			Medra o número de millonarios

			Os moi ricos son cada vez máis ricos. Ademais, crece o número dos millonarios. Menos de 3 millóns de persoas, en todo o mundo, que posúen patrimonios superiores aos 5 millóns de dólares.

			Táboa 1.1. Millonarios no mundo. Datos Knight Fran Research.

			A maior parte dos integrantes deste grupo están tan lonxe dos súper-millonarios como afastados da inmensa maioría desposuída da poboación mundial. Desposuída é un adxectivo preciso pois o valor do seu patrimonio é case cero. Dun total de 4.700 millóns de persoas adultas, o 70% tiñan, en 2014, un patrimonio inferior a 10.000 dólares11, uns 8.700 euros, quer dicir, no mellor dos casos posuían o equivalente a uns poucos meses de salario. Miles de millóns cargaban cun patrimonio negativo pois as súas débedas eran superiores ao valor dos seus activos.

			Entre 2012 e 2017, o número de persoas con patrimonios netos superiores a 5, 50 e 500 millóns de dólares aumentou a taxas de dous díxitos12 mentres, como veremos máis adiante, os salarios se estancaban e a precariedade laboral avanzaba en case todos as sociedades.

			Gráfico 1.11. Elaboración propia. Datos: Knight Frank Research, Op. Cit.

			Desigualdade: as tres causas

			O aumento da desigualdade non é un produto inevitábel de leis económicas inexorábeis, senón o resultado da acción conxunta de tres factores que dependen de relacións económicas, políticas e sociais, e que, por conseguinte, se poden intensificar, moderar ou abolir.

			O primeiro factor é o aumento da taxa de explotación, da parte do tempo de traballo global do que se apropia a clase capitalista mundial. Este factor reflíctese na queda dos salarios no PIB en todos os países e continentes (ver capítulo 3).

			O mecanismo secundario é a apropiación de rendas. A financeirización da economía é o instrumento máis importante de extracción secundaria de rendas. Por unha parte, a caída dos salarios obriga as traballadoras a pedir créditos que deben devolver xunto cos xuros. A insuficiente carga fiscal sobre os beneficios empresariais e os grandes patrimonios transfórmase en déficit das administracións públicas que emiten débeda para financiala, aumentando a carga fiscal en forma de impostos indirectos que pagan os traballadores. Débeda que, adquirida por fondos de investimento, lles asegura unha rendibilidade sen riscos. Un sistema financeiro hipertrofiado, que garda cada vez menos relación coa capacidade produtiva real, crea activos financeiros que lle serven para captar valor da economía de produción de bens e prestación de servizos. A privatización de servizos públicos esenciais, sanidade, educación, auga, electricidade, pensións, facilita unha segunda extracción-privatización de rendas

			Por último, as repetidas reformas fiscais reducen a carga impositiva sobre os lucros e rendas empresariais. No Estado español (EE) o número de patrimonios superiores a 30 millóns de euros case se triplicou entre 2007 e 2017, pasando de 233 a 611. En 2007, todos pagaban o imposto sobre o patrimonio. Sucesivas reformas reduciron os tipos do imposto. A comunidade de Madrid, punta de lanza no EE do neoliberalismo máis agresivo, reduciu o tipo a 0%. O resultado é que, en 2017, só pagaban o imposto un terzo dos patrimonios de máis de 30 millóns de euros, 205. En Madrid, hai case 17 mil declarantes con patrimonios superiores a 2 millóns de euros, cun patrimonio medio de 9,7 millóns. A cantidade que deixan de pagar anualmente, grazas ás reformas impositivas aprobadas, é de 996 millóns13.

			Explotación do traballo, captación de rendas, reformas fiscais regresivas, son as tres fontes que alimentan os ingresos do capital, aumentando de forma acelerada a concentración das rendas e os patrimonios, a desigualdade no interior de cada sociedade e a distancia entre os olímpicos, os ultrarricos, os grandes capitalistas, e a maioría social, cunha porcentaxe crecente de traballadores e traballadoras empobrecidos e un grupo de excluídas e excluídos, de tamaño variábel segundo o modo de inserción de cada economía estatal na economía capitalista global.

			Conclusións

			A desigualdade de ingresos e de patrimonios está a converterse nun tópico no debate económico e social. Desde un punto de vista funcionalista, en todos os países aumenta a parte da renda que perciben o 1% e o 10% dos máis ricos. Unha análise que se basea na existencia de clases sociais, permite demostrar que cae a participación dos salarios no PIB, ao tempo que aumenta a taxa de explotación e o tempo de traballo que se converte en máis-valía. A intensificación da desigualdade en todas as sociedades é paralela ao incremento do número de millonarios. O aumento da explotación, a captación de rendas polos máis ricos, e as reformas impositivas regresivas son os tres principais mecanismos que alimentan o estoupido da desigualdade.

			2.	Os síntomas ii. Precarización do traballo

			Describir a desigualdade de renda dentro das fronteiras estatais ou na totalidade do planeta leva a focar a atención na extraordinaria concentración da riqueza nos capitalistas máis ricos. A súa riqueza procede do traballo non pagado de miles de millóns de traballadoras de todos os continentes (ver capítulos 6-8). Nas tres décadas posteriores á SGM, conquistáronse importantes melloras na formalización e constitucionalización do traballo asalariado, en forma de contratos indefinidos e con protección sindical, redución da xornada e aumento dos salarios. Nas últimas décadas inverteuse esta tendencia e aumentou a precariedade do traballo en forma de contratos eventuais, a tempo parcial, sen cobertura sindical e negociación colectiva, ou baixo a falsa modalidade de autoemprego, até o punto de ameazar con converter o traballo sen dereitos en norma xeral.

			Aumento da forza de traballo mundial

			A desaparición do chamado bloque socialista, e a integración de varios países asiáticos, especialmente a China e a India, nos mercados capitalistas e nas cadeas globais de produción de valor, multiplicaron en moi poucos anos a forza de traballo dispoñíbel. Antes da globalización, as economías capitalistas dispuñan duns 1.000 millóns de persoas empregadas ou que buscaban traballo. En tres décadas, a forza de traballo multiplicouse por 314. En 2012, a OIT calculaba que a forza de traballo mundial estaba integrada por 3.300 millóns de persoas, das que 200 millóns non tiñan emprego e 900 millóns vivían coas súas familias por debaixo do limiar de pobreza estabelecido polo Banco Mundial (BM), dous dólares diarios por cabeza15. Dous dólares diarios son 60 dólares mensuais. A fixación deste límite ten un marcado carácter ideolóxico. Permítelle ao BM, ás institucións de goberno do capitalismo mundial, e aos economistas defensores do capitalismo magnificar os “éxitos” na loita contra a pobreza. Xavier Sala-i-Marti utiliza o limiar dos 2$ ou mesmo limiares inferiores para defender o éxito das políticas neoliberais e minimizar, ou negar, a importancia do aumento das desigualdades16.

			O brusco aumento do exército de reserva de man de obra mundial mudou a correlación de forzas en favor do capital. A ameaza e a realidade das deslocalizacións, desde os países capitalistas desenvolvidos aos países dependentes, desde Europa Occidental aos países ex-socialistas, desde Estados Unidos a México e América Central, permitiu debilitar a capacidade negociadora das clases traballadoras. Achamos un exemplo paradigmático na industria automobilística. Cando se vai lanzar un novo modelo, as direccións organizan unha poxa entre os colectivos laborais das factorías que posúen en distintos Estados. Esta táctica facilítalles premer os salarios á baixa, impor o aumento dos ritmos de produción, forzar a prolongación da xornada de traballo, e dividir os cadros de persoal en colectivos enfrontados con distintos salarios e condicións laborais.

			Precarización do traballo

			No período fordista, posterior á Segunda Guerra Mundial (SGM), as clases traballadoras dos países do capitalismo central, do bloque chamado socialista, e dos minoritarios núcleos sindicados dos países do Terceiro Mundo, conseguiron grandes avances nas condicións de traballo e nos salarios. Foi unha etapa de expansión da poboación urbana, de fortalecemento da organización sindical, de aprobación de mudanzas lexislativas que potenciaban a posición negociadora dos traballadores. Foron 3 décadas de baixo desemprego, forte caída das horas traballadas, importantes aumentos dos salarios nominais e reais, alargamento das prestacións de desemprego e das pensións públicas, ampliación dos servizos públicos de educación e sanidade17. A tendencia era de afianzamento da conciencia e confianza das clases traballadoras, da súa organización, da súa ambición política, e, paralelamente, a debilitación da disciplina no traballo e unha importante caída da taxa de beneficio.

			As clases capitalistas, conscientes do desafío ao seu dominio que estes avances implicaban, reaccionaron enerxicamente. O golpe de estado de Pinochet (1973) e as vitorias electorais de Margaret Thatcher (1979) e Ronald Reagan (1981) son fitos xa clásicos daquel contraataque. Un dos albos da contraofensiva foi a restauración do dominio do capital sobre o traballo no proceso produtivo, na fábrica, na oficina, no lugar da prestación de servizos. Velaquí a orixe do precarización en marcha do traballo.

			Esta reestruturación capitalista está a mudar a fisionomía da relación de traballo mediante catro instrumentos. A privatización de empresas e servizos públicos, para substituír emprego estábel e sindicado por traballadoras baixo a ameza permanente do despedimento. A transformación do traballador especializado nun oficio durante toda a súa vida laboral, en operarios flexíbeis que ocupan sucesivamente distintos postos de traballo, con intervalos no paro. A abolición de facto do dereito laboral e da negociación colectiva das condicións laborais, salario, horario de traballo, categorías profesionais, substituída pola determinación unilateral desas condicións polo empresario. Por último, a desagregación das funcións non esenciais da empresa, que se subcontratan para diminuír custos, baixar salarios e reducir o tamaño do cadro de persoal, e polo tanto, a súa capacidade reivindicativa.

			Estas catro dimensións (desregulamentación, flexibilidade, precariedade e terceirización) codifican o contrato temporal vulnerábel como forma hexemónica do novo réxime neoliberal vixente da división mundial do traballo, ao mesmo tempo que estimulan a xeneralización da superexplotación do traballo e da precariedade, afectando a maioría das categorías que constitúen o mundo do traballo18.

			Segundo o director da oficina da OIT para México, dos máis de tres mil millóns de traballadores que hai no mundo, dous mil millóns traballan en situacións de precariedade, sen protección social e dereitos19. Unha mudanza radical da situación da clase traballadora que se acentúa con cada crise na case totalidade dos Estados.

			No Estado español, a reforma laboral promovida polo Partido Popular en 2012, provocou un salto cualitativo no enfraquecemento da capacidade de negociación colectiva das traballadoras fronte ao empresario, e na proliferación de modalidades de contratación sen protección fronte ao despedimento, para conseguir o obxectivo final dunha forte caída da participación dos salarios no PIB. Entre 2009 e 2017, a Remuneración Total dos Asalariados (RTA) reduciuse en 4 puntos do PIB e en máis de 46 mil millóns de euros20. A perda media por asalariada foi de case 3 mil euros anuais, ou 250 euros mensuais.

			A reforma de 2012 posibilitou a proliferación de empresas de multiservizos, que ofrecen servizos de limpeza, seguranza, mantemento de edificios, mensaxeiros, camareiras de hotel, etc., nas que se aplican convenios de empresa que prevalecen sobre os de sector en materias tan importantes como o salario. Un estudo de UGT21 analiza as diferenzas entre as traballadoras protexidas por convenio de sector e as sometidas aos convenios de empresas de multiservizos. Nestas, os salarios son moi inferiores, a xornada máis prolongada, e pérdense outras melloras como complementos por traballo en domingo e festivos, medidas de fomento da estabilidade laboral, complementos por antigüidade, e complementos por perigosidade, penosidade e toxicidade. Traballan até 153 horas anuais máis e, tendo en conta o exceso de horas traballadas, perciben entre 6 mil e 12 mil euros anuais menos. O aumento do tempo de traballo e a perda de salario repítense nos traballos de hostalaría, transporte, xardinaría, reposición de lineais e todos os analizados no estudo, co resultado xeral dun importante aumento na taxa de explotación.

			En Alemaña o goberno ´socialdemócrata´ de Gerhard Schoröder puxo en marcha en 2003 a Axenda 2010, deseñada polo director de recursos humanos de Volkswagen que,

			abriu a porta á privatización das pensións ... reduciu subsidios, aumentou a idade de xubilación e flexibilizou o traballo institucionalizando un segundo mercado laboral de empregos precarios e mal pagos ao lado do tradicional22.

			Como consecuencia, a porcentaxe de traballadoras con baixos salarios aumentou desde o 15% ao 25% do total. Wanda Vrasti narra a súa experiencia como asesora en cuestións de desemprego nunha pequena cidade do leste de Alemaña, Prezlau. O seu traballo consistía en formar máis de 500 persoas despedidas despois do peche da fábrica de paneis solares na que traballaban, transferilas do emprego industrial socialmente protexido ao exército de reserva de man de obra destinado a sectores emerxentes como coidado de anciáns, centros de chamadas e venda telefónica e traballos de oficina, nos que traballarán como falsas autónomas. Experimentaba a súa función como, “un instrumento decisivo para xestionar a transferencia desde empregos estábeis e sindicados a formas de traballo máis precarias [con] represión salarial e unha maior flexibilidade laboral” 23.

			Economía das plataformas, explotación sen traballo asalariado

			A economía das plataformas é unha nova fonte de traballo precario. Deliveroo, Stuart e Glovo, entre outras, poñen en contacto provedores de comida, repartidores e clientes. Un algoritmo controla todo o proceso. Os repartidores achegan as bicicletas e cotizan como autónomos, sen que exista relación laboral coa empresa. Ademais, deben estar constantemente pendentes do resultado das avaliacións dos clientes dos que dependerán os encargos que se lles asignen. Este modelo de avaliación polos clientes, que nos converte a todas en capataces do novo capitalismo dixital, imponse como un grande irmán tecnolóxico a instaladores de telefonía e electricidade, asistentes telefónicos, empregados de grandes almacéns, até instaurar un pan-óptico global de disciplina e explotación. Para o economista Adrián Todolí “estamos a volver ao servilismo do século XIX”24. Fronte á propaganda dunha nova economía liberadora construída sobre a intelixencia artificial, un conflito tan antigo como o capitalismo, ao que responden as traballadoras organizándose, creando sindicatos como Riders por Dereitos, e mobilizándose en Londres, Berlín e até 10 cidades de Reino Unido, Italia, Francia, Reino de España e Alemaña para esixiren o recoñecemento do estatuto de traballadores por conta allea, un mínimo de horas de traballo garantidas e salario por tempo en troco do pagamento por servizo. Loita de clases na era de Silicon Valley.

			O artificio de substituír o traballo con dereitos da era fordista pola promoción do empreendedorismo propágase por Europa. En Francia, creouse en 2008 o estatuto do autoemprendedor. A finais de 2016 xa había máis de 1 millón de persoas inscritas, os seus ingresos medios eran 410 euros mensuais en 2013, menos da prestación denominada renda de solidariedade activa (RSA). En Alemaña, Peter Hartz ideou o réxime “Ich-AG” (eu, sociedade anónima). En Italia, a creación do contrato laboral de “colaboración por proxectos” fixo aumentar o número de autónomo de 2,3 a 3,9 millóns en un ano. No Reino de España, existen desde 2007 os traballadores autónomos “economicamente dependentes”. En toda Europa, case 31 millóns de persoas entre 16 e 64 anos figuraban como traballadoras autónomas no ano 201625. A porcentaxe de autónomas é máis alta canto maior a taxa de paro. En 2017 a porcentaxe de autónomas superaba o 29% en Grecia, o 21% en Italia, moi por riba do 14% de media europea, e o 16% no Reino de España26. O Instituto Nacional de Estatística (INE) contabilizou máis de 186 mil falsas autónomas pertencentes a 4 colectivos:

			1.	traballadoras que traballan nunha empresa, mais dadas de alta como traballadoras por conta allea,

			2.	autónomas da economía colaboradora que traballan para empresas de plataforma como Deliveroo, Glovo, Cabify, Uber, etc.,

			3.	traballadoras en subcontratas de grandes empresas como Telefónica, Endesa, Gas Natural e outras, e,

			4.	falsas cooperativas creadas, polas empresas, en sectores como procesamento de carne ou empregadas de hoteis.

			A loita legal consegue sentenzas que obrigan as empresas a dar de alta os falsos traballadores por conta allea no réxime xeral. A inspección de traballo forzou Frigolouro a facer fixos e recoñecer como asalariados 250 traballadores que traballaban como autónomos. O mesmo aconteceu co cadro de persoal de Telefónica en Biscaia. En Cataluña e País Valenciá os riders de Deliveroo presentaron demandas nas que piden seren recoñecidos como traballadores por conta allea. En 2013, Uber foi obrigada a pagar 100 millóns de dólares aos seus motoristas de California e Massachussets. En 2016, a xustiza británica decidiu que os motoristas de Uber son empregados por conta allea, o mesmo que fixo a xustiza laboral en Belo Horizonte (Minas Gerais, Brasil). Denuncias semellantes presentáronse en Tailandia, Milán e Rio de Janeiro.

			A promoción do autoemprego acompáñase dun novo discurso ou ideoloxía, case unha relixión, que busca asentar o goberno da forza de traballo “na activación, a flexiseguranza e a nova cultura do emprendedor” para “facer confluír o desexo do traballador co desexo amo empresarial”. O traballo convértese no centro da vida e “nun medio privilexiado de realización persoal”, no marco dunha “individualización do problema do paro” que traslada a responsabilidade e a culpa á traballadora parada despolitizándoa para “facer responsábel ao propio suxeito de todo o que lle acontece”27.

			Tempo parcial, dureza física, esgotamento intelectual

			O traballo a tempo parcial é outra modalidade de precarización do traballo. Desde 2012 a 2017 creáronse na eurozona 4,2 millóns de empregos netos. O 60% foron contratos a tempo parcial. Moitos destes contratos son temporais e con baixos salarios o que implica unha tripla precariedade.

			Os relatorios das institucións de goberno da economía advirten da necesidade da formación científico técnica para poder acceder ao emprego. A publicidade dos dispositivos electrónicos preséntanos unha realidade onírica de experiencias e sensacións embriagadoras. Institucións e empresas tecnolóxicas concordan en agochar a existencia na avanzada Europa dunha elevada porcentaxe de traballos con importantes riscos físicos moi prosaicos,

			o 79% das clases populares traballa con cargas pesadas (o 78% en Grecia e o 67% no Reino Unido), o 79% traballa de pé ( o 82% en Grecia e o 75% no Reino Unido), o 45% traballa entre fume e po (o 43% en Grecia e o 33% no Reino Unido) e, finalmente, o 59% traballa soportando ruído (o 61% en Grecia e o 47% no Reino Unido)28.

			A precariedade chega aos traballadores máis cualificados, graduados universitarios con mestrados que traballan para consultoras e despachos de avogados prestixiosos, que se concentran na investigación, ou que imparten aulas na universidade. A Enquisa sobre Poboación Activa (EPA) sinala que as xornadas abusivas con numerosas horas extras non pagadas son xerais entre os homes, con titulación superior e que realizan traballos cualificados,

			Un paseo por redes sociais ofrece unha palabra empregada a miúdo por enxeñeiros informáticos para se referiren a grandes empresas de consultoría: “cárnicas”. O termo implica de xeito irónico que estas empresas ofrecen aos seus clientes consultores ou enxeñeiros informáticos “por quilos”. Estes traballadores, que só están dispostos a compartir as súas experiencias desde o anonimato, contan como adoitan ser subcontratados por empresas que, á súa vez, executan grandes proxectos concedidos a grandes empresas ... A norma nestes casos é interminábeis xornadas de traballo, soldos baixos e elevadas rotacións de traballadores29.

			Nunha conversa cun traballador novo de alta cualificación, contratado por unha consultora moi prestixiosa, explicoume que realizaba xornadas moi prolongadas, e que era normal ter que completar informes as fins de semana no seu domicilio particular, e que nalgunhas épocas do ano, o esforzo esixido é angustioso e inhumano. Pregunteille se a empresa non se decata de que non aguantara máis de un par de anos o ritmo esixido. Contesteume, “saben que cando eu non poida máis, hai moitos a agardar”. O substantivo cárnicas é acaído, empresas trituradoras de corpos e cerebros humanos.

			Conclusións

			Nas tres décadas posteriores á SGM produciuse un avance notábel nas condicións laborais. A mobilización, a sindicación e a negociación colectiva fixeron posíbel o aumento dos salarios, a redución da xornada de traballo e a conquista de dereitos sociais. Unha das consecuencias foi o incremento da participación dos salarios no PIB e a caída dos beneficios empresariais. As clases capitalistas reaccionaron organizando a contrarrevolución neoliberal, mediante a privatización de empresas e servizos públicos, mediante reformas legais para dificultar a organización sindical e a negociación colectiva, e mediante a creación de modalidades de contratación desprotexidas. A economía, falsamente colaboradora, das plataformas é un novo instrumento de xeración de traballo sen dereitos. Esta ofensiva promove unha nova ideoloxía que camufla a explotación como compromiso coa empresa e auto-realización. O obxectivo final destas políticas é a recuperación da disciplina capitalista no traballo e a recuperación da taxa de explotación.

			3.	Os síntomas iii. Descenso da participación dos salarios no pib

			A principal forza motriz do aumento da desigualdade é a perda de participación dos salarios no produto total e a transferencia de valor do traballo ao capital. Nas últimas décadas, en todas as rexións do mundo incrementouse a produtividade do traballo, o que permitiu o aumento da produción total e do produto por persoa. Porén, a taxa anual de incremento dos salarios, en todas as rexións, foi inferior ao crecemento da economía e ao aumento da produtividade por hora. Por exemplo, na China os salarios reais máis que se triplicaron na primeira década deste século, agora ben, fixérono a menor ritmo que o crecemento do PIB30.

			Figura 3.1. Por que cae a participación dos salarios no PIB?

			Estas tendencias son recoñecid3umentadas por institucións nas que están representadas as organizacións sindicais como a Organización Internacional do Traballo (OIT) e polos organismos de xestión e dirección dos intereses do capital da Tríade31, Banco Central Europeo (BCE), Organización para a Cooperación e Desenvolvemento Económico (OCDE), e Fondo Monetario Internacional (FMI).

			Caída da participación dos salarios nas economías capitalistas desenvolvidas

			Un relatorio do BCE recoñece que en 6 das máis importantes economías capitalistas avanzadas, nos 30 anos transcorridos entre 1980 e 2010, a participación das rendas do traballo no PIB reduciuse en case 7 puntos32. A perda é superior de termos en conta só o salario recibido polas traballadoras, excluíndo as cotizacións sociais e os impostos sobre a renda, superando os 9 puntos porcentuais de media, e cun máximo en Xapón superior ao 12% do PIB. 

			Gráfico 3.1. Elaboración propia. Datos BCE, Op. Cit.

			O incremento da explotación e a desigualdade asociado a esta transformación é máis intenso do que se deduce destas porcentaxes xa que aumentan as diferenzas entre os altos e moi altos salarios e os salarios medios e baixos. Unha parte dos salarios dos altos directivos non retribúe o seu traballo de coordinación, senón que debe considerarse máis-valía extraída dos produtores directos que reciben os directivos pola súa responsabilidade na organización da produción e no disciplinamento da forza de traballo.

			Caída da participación dos salarios en todas as rexións mundiais

			A OIT estudou a participación dos salarios no PIB entre os anos 2000-2008, antes do estoupido da CFG, dividindo a economía mundial en 4 rexións: economías máis desenvolvidas da OCDE, países emerxentes, países menos desenvolvidos e países de renda media e baixa33. Varios indicadores mostran que a diminución da participación dos salarios no PIB é un fenómeno xeneralizado.

			1º.	Nos catro grupos, hai máis países nos que a participación dos salarios se reduciu, que países nos que aumentou.

			2º.	A taxa anual de subida dos salarios medios foi, en todos os grupos, inferior á taxa anual de crecemento do PIB, agás no grupo dos países menos desenvolvidos.

			3º.	O salario mediano divide a poboación activa en dúas partes iguais, a das que gañan máis e a das que gañan menos que esa cantidade. En todos os grupos de países, a taxa anual de crecemento do salario mediano foi inferior á taxa anual de crecemento do PIB.

			Por países, salientan as caídas da participación dos salarios na China, un 5% do PIB entre 2000 e 2008, e a India, un 7% entre 1998 e 2008. Os 2.700 millóns de habitantes destes dous estados, supoñen máis de un de cada tres seres humanos. O núcleo da clase traballadora mundial sitúase na República Popular da China (RPC), polo que esa caída da participación dos salarios é determinante na tendencia descendente global. Entre as economías máis ricas resaltan as caídas anuais da participación dos salarios entre 2000 e 2007, en Alemaña, -1%, Australia e Austria, -0,73%, Xapón, -0,36%, e USA, -0,33%.

			Caída da participación dos salarios na Unión Europea

			Segundo a Comisión Europea (CE)34, nos 30 anos que van de 1975 a 2006, na UE-15, a participación dos salarios no PIB baixou desde un máximo do 69,9% até un mínimo do 57,8%, unha impresionante caída do 12,1%. Sen dúbida esta perda de salarios é unha das principais causas do aumento da porcentaxe de traballadoras pobres, persoas que traballan, mais ás que o salario percibido non lles permite saír da pobreza. A Comisión Europea calcula que o 9,4% das traballadoras e traballadores europeos con emprego se achan en risco de pobreza, un colectivo de máis de 20 millóns de persoas35.

			Gráfico 3.2. Elaboración propia. Datos CE 2007.

			Entre 1980 e 2005, a diminución dos salarios prexudicou especialmente as traballadoras menos cualificadas, que pasaron de percibir aproximadamente un 30% dos salarios a só o 13%. Ao tempo, as traballadoras medianamente cualificadas aumentaron lixeiramente a súa participación desde o 59% até o 62%. As grandes beneficiadas foron as traballadoras moi cualificadas que m:áis que duplicaron a súa parte, desde o 11% ao 25% do total de rendas do traballo.

			Gráfico 3.3. Elaboración propia. Datos CE 2007.

			Esta redistribución no interior dos salarios é un movemento de ámbito mundial,

			Se excluirmos do computo global os 1 por cento dos trabalhadores por conta de outrem que estão no topo da tabela de rendimentos, a queda do peso dos rendimentos de trabalho surgirá ainda maior ... Isso reflete o forte aumento, especialmente em países de língua inglesa, na remuneração (incluindo bónus e participação nos resultados) dos executivos de topo que agora coabitam com os proprietários de capital no topo da hierarquia de rendimentos36.

			
Os salarios tamén caen despois da 
crise financeira global

			Se nas tres décadas de Revolución Capitalista, iniciadas por Augusto Pinochet, os salarios nos países desenvolvidos perderon peso no PIB, a tendencia á conxelación salarial continúa despois da CFG. Segundo un estudo da OIT37, entre 2008 e 2017, dunha mostra de 39 estados europeos, só en 14 a taxa anual de aumento do salario real foi do 2% ou superior; en 7 estivo entre o 1% e o 2%; en 13, foi inferior ao 1%; e en 5, as traballadoras perderon poder adquisitivo. Que en 25 estados o incremento salarial sexa inferior ao 2% ou negativo, obriga a falar de unha década perdida para os salarios. Todos os 14 países nos que os aumentos de poder adquisitivo foron significativos pertenceron ao bloque do leste e en realidade están a recuperar o nivel salarial anterior á caída do Muro.

			Gráfico 3.4. Elaboración propia. Datos OIT 2018/19.

			En 5 Estados, Serbia, Italia, Reino Unido, Reino de España e Grecia, os salarios reais caeron durante toda unha década.

			Gráfico 3.5. Elaboración propia. Datos OIT 2018/19.

			Michael Roberts creou un indicador do custo para o capital de empregar a forza de traballo38. Para 18 países capitalistas avanzados, desde 2009 até 2016, o indicador caeu en todos os Estados, desde o 0,2% en Francia, até máis do 18% en Letonia.

			Gráfico 3.6. Elaboración propia. Datos Michael Roberts, Op. Cit.

			Os organismos pro-capital confirman a caída da participación dos salarios

			Os organismos de goberno da economía capitalista mundial recoñecen que a participación dos salarios no PIB caeu en todas as rexións. Os datos do FMI mostran que “observando a participación do traballo, produciuse un claro declive desde os primeiros 1980s nas economías desenvolvidas”, que calcula nun 10% en Europa e Xapón e entre o 3% e o 4% nos países anglosaxóns, incluíndo Estados Unidos39. A OCDE admite que en “moitos países da OCDE a desigualdade aumentou nas últimas décadas” e que unha gran parte dese aumento “reflicte o alargamento da dispersión das rendas do traballo”40, facendo referencia ao aumento dos salarios altos e moi altos, ao tempo que perden poder adquisitivo os salarios máis baixos. 

			As forzas que empurran os salarios á baixa son tan poderosas que a recuperación do emprego non impulsa, como en fases anteriores do capitalismo, os salarios á alza. O FMI constata esta desconexión entre aumento do emprego e suba dos salarios,

			Nos tres últimos anos, o mercado de traballo en moitas economías desenvolvidas mostra signos crecentes de recuperación despois da Gran Recesión de 2008-09. Porén, a pesar da caída das taxas de desemprego, o crecemento dos salarios é lento, suscitando unha irritante (sic) cuestión: por que unha demanda máis grande de traballadores non eleva as retribucións?41.

			En realidade, a taxa de desemprego xa non dá conta da debilidade real do mercado de traballo. E isto acontece polo impacto de dous factores: as horas por traballador redúcense, ao tempo que o emprego a tempo parcial non desexado aumenta, sen ficar reflectido nas taxas oficiais de desemprego.

			Desconexión salarios – produtividade

			Nas tres décadas posteriores á SGM, nos países da OCDE, os salarios acompañaron os incrementos da produtividade e superaron o IPC. As consecuencias foron:

			1)	o aumento continuado do salario real, que acadou un 4% anual nos primeiros anos setenta,

			2)	o aumento da participación das rendas do traballo no PIB,

			3)	a diminución da rendibilidade dos capitais en aproximadamente unha cuarta parte. Este aumento dos salarios correlacionaba moi estreitamente co número de horas de folga realizadas, “En cada un dos países europeos a taxa de incremento do salario monetario era aproximadamente o dobre tras as principais convocatorias de folga”42. Esta relación horas de folga/aumento do salario real é moi importante para comprender as causas da caída dos salarios nas décadas posteriores.

			O incremento dos salarios interrómpese violentamente a partir de finais dos anos 1970s. Desde entón os salarios medran menos que a produtividade, o que permite recuperar a participación dos lucros empresariais no PIB ao tempo que se reduce, como vimos nas seccións anteriores, a participación dos salarios. Desde 1999 a 2013, en 16 economías capitalistas avanzadas os salarios creceron todos os anos por baixo do incremento da produtividade como se mostra no seguinte gráfico43. Partindo dun índice 100 de salarios e produtividade en 1999, a diferenza entre o aumento da produtividade e aumento dos salarios reais é duns 13 puntos.

			Gráfico 3.7. Fonte: OIT.

			Nos países máis pobres a participación do traballo na Renda Nacional reduciuse unha media do 0,1% anual entre 1960 e 1993, e un 0,3% anual desde 1993 ao ano 200044.

			Causas da caída da participación dos salarios no PIB

			A debilitación dos salarios é o resultado de: 1) o aumento da forza de traballo dispoñíbel para o capital mundial, 2) a competencia inducida por ese aumento entre as traballadoras de distintos países, 3) unha ofensiva política e ideolóxica continuada e poderosa para debilitar a organización política e sindical das clases traballadoras, 4) a liberalización dos fluxos de capital a través das fronteiras estatais, 5) a automatización de tarefas e procesos que permiten substituír man de obra especializada por outra sen cualificación, 6) o aumento do paro e de novas formas de precariedade, inducidas polas reformas do dereito laboral que apuntan á súa abolición, e agora facilitadas polo capitalismo de plataformas.

			Aumento da forza de traballo dispoñíbel. Nas décadas de 1990s e 2000s, a forza de traballo global multiplicouse por 4, debido á incorporación á economía capitalista mundial da China, a India e os países do antigo bloque do Leste45.

			Competencia entre traballadoras. Este incremento do exército de reserva de forza de traballo permitiulle ao capital inducir unha intensificación da competencia entre traballadoras de distintos Estados ao facilitar a deslocalización de fábricas ou sectores enteiros dun país a outro de menores salarios ou lexislación laboral máis laxa. Esta competencia permitiu o traslado de boa parte da industria téxtil a países asiáticos, e cando os salarios aumentaron alí, a países africanos. No sector do automóbil, a produción dos novos modelos asígnase despois dun proceso de poxa á baixa entre as factorías de distintos Estados, e dentro de cada Estado.

			Ofensiva política e ideolóxica. A ofensiva política e ideolóxica iniciada por Pinochet, Thatcher e Reagan tivo éxito46. Un dos obxectivos preferentes foi a organización sindical das traballadoras. A contracción da taxa de sindicación é practicamente xeral en todo o mundo. Ao tempo, diminúen o número de folgas convocadas, de traballadoras que participan e de horas de traballo perdidas. En 2016, no Reino de España, contabilizáronse os mínimos históricos de folgas desde 1986, ano en que se inician os rexistros do Ministerio de Traballo. Unha tendencia común en todos os países europeos47.

			Para a teoría económica dominante pro-capital as causas da caída dos salarios son obxectivas, a globalización, a mudanza tecnolóxica, o aumento do emprego no sector servizos, o nivel de produtividade de cada actividade. Porén, o salario por hora no mesmo sector, restaurantes de comida rápida, é máis do dobre en Dinamarca, 20$/h, que en Estados Unidos, 8,90$/h48. En Dinamarca, dúas de cada tres traballadoras están sindicadas, e os salarios fíxanse mediante a negociación colectiva. En Estados Unidos menos de unha de cada 14 traballadoras do sector privado están sindicadas49 e as empresas deciden unilateralmente o salario por hora. O nivel de salarios é o resultado da correlación de forzas entre traballo e capital. En Estados Unidos, a clase capitalista desenvolve unha feroz guerra de clases para se apropiar de volumes crecentes de máis-valía. 

			Liberalización dos fluxos de capital. A liberdade de circulación facilita que os capitais se invistan alí onde a lexislación laboral e as leis antisindicais son máis favorábeis para a imposición de baixos salarios.

			Automatización de tarefas e procesos. A automatización despoxa a traballadora especializada de capacidade de negociación fronte ao empresario, pois pode ser substituída con facilidade por outra traballadora. O número de tarefas e procesos que esixen un baixo nivel de cualificación é crecente.

			Aumento do paro e novas formas de precariedade. En realidade, a taxa de desemprego xa non dá conta da debilidade real do mercado de traballo. As horas por traballador reducíronse, ao tempo que o emprego a tempo parcial non desexado aumentou, sen ficar reflectido nas taxas oficiais de desemprego. Reduciuse o peso das manufacturas en favor dos servizos e emerxeu un sector de gig economy, economía informal ligada ás plataformas de internet.

			Paul Mason sintetiza estas transformacións, relacionándoas coas necesidades da acumulación de capital,

			A mediados dos anos oitenta, a clase operaria do mundo desenvolvido pasara no prazo de quince anos da pasividade á folga, e das loitas semirrevolucionarias á derrota estratéxica.

			O capitalismo occidental, que coexistira coa obreirismo organizado e fora fortemente condicionado por este durante case dous séculos, xa non podía convivir cunha cultura de clase operaria baseada na solidariedade e a resistencia. Así que se propuxo destruíla, e destruíuna a base de deslocalizacións, desindustrialización, leis antisindicais e unha implacábel guerra ideolóxica50.

			Conclusións

			Nas tres décadas posteriores á SGM medraron os salarios reais e a parte correspondente aos salarios no PIB, quer dicir, reduciuse a taxa de explotación. Co comezo da revolución conservadora inverteuse a tendencia. O aumento dos salarios foi inferior ao crecemento do PIB e ao aumento da produtividade polo que caeu o seu peso no produto total, mentres que aumentaba a parte correspondente aos beneficios empresariais. Esta tendencia é recoñecida pola OIT, organización na que están representadas as organizacións sindicais, e tamén polo BCE, a CE, o FMI e a OCDE e mantense despois da CFG. Unha das consecuencias é o aumento da porcentaxe de traballadoras e traballadores pobres. Mentres en países emerxentes como a China se dá un importante aumento dos salarios reais, nos máis desenvolvidos medran moi lentamente ou mesmo caen fortemente como aconteceu no Estado español e Grecia. O aumento do exército de reserva de forza de traballo mundial e a ofensiva antisindical propia da reacción neoliberal son dúas das principais causas da caída da participación dos salarios no PIB.

			4.	O diagnóstico i Piketty. Diñeiro que produce diñeiro

			A obra de Piketty, O Capital no século XXI, contribuíu a colocar a cuestión da desigualdade no centro do debate económico. En 2011, Piketty creou unha base de datos51 sobre a desigualdade, imprescindíbel para cuantificar os extraordinarios e crecentes niveis de concentración da renda e da riqueza. A base, en constante alargamento, ofrecía no inicio de 2020 datos sobre case 120 Estados. Piketty, non só realiza un traballo empírico moi importante, senón que propón unha teoría para explicar a tendencia mundial de intensificación da desigualdade. Os elementos clave desa teoría son: 1) unha definición de capital, 2) unha relación capital/renda, 3) a taxa de rendemento do capital, r, 4) a taxa de crecemento da economía, g, e, 5) unha relación entre estas dúas taxas, r > g, que considera a forza de diverxencia fundamental.

			Definición de capital. Piketty define capital como,

			o conxunto de activos non humanos que poden ser posuídos e intercambiados nun mercado. O capital inclúe sobre todo o conxunto do capital inmobiliario (inmóbeis, casas) utilizado como vivenda, e o capital financeiro e profesional (edificios, equipos, máquinas, patentes, etc.) utilizado polas empresas e as axencias gobernamentais.

			Segundo esta definición serían capital: as vivendas, tanto as destinadas a residencia da persoa propietaria como ao alugueiro; os edificios destinados a oficinas, instalacións industriais, loxísticas, etc.; as accións que representan unha parte da propiedade dunha empresa; os activos financeiros; o diñeiro en contas correntes ou depósitos bancarios; todas as instalacións, maquinaria, medios de transporte, computadores, etc. que utilizan as empresas para producir bens; os dereitos da propiedade intelectual; a terra dedicada á produción de alimentos, madeira e outras materias primas; o solo, edificios, moblaxe, medios de transporte, etc. das administracións públicas.

			Nótese que Piketty mestura na súa definición de capital e, na orde en que o expón,: 1) o patrimonio inmobiliario, 2) o capital financeiro, 3) o capital produtivo das empresas, e 4) o inmobilizado material das administracións públicas.

			Relación capital/renda, medida como “o valor total da riqueza privada (inmobiliaria, financeira e empresarial neta de débedas), expresado en anos de produto ou renda nacional”, isto é, o valor do patrimonio dividido entre a renda anual. 

			O valor da riqueza privada é igual ao valor de mercado de todos os elementos do capital enumerados no epígrafe anterior dos que se restan ou deducen as débedas asociadas. Por exemplo, se unha persoa adquiriu unha vivenda valorada en 200.000 euros e debe ao banco 150.000, o valor do seu capital/patrimonio/riqueza tal como o define Piketty, sería de 50.000 euros ( = 200.000 – 150.000).

			A renda nacional é igual á suma de todas as rendas percibidas anualmente por traballadoras, empresarios, propietarios inmobiliarios e bancos: remuneración das persoas asalariadas, beneficios empresariais, importe dos alugueiros, e xuros dos préstamos52.

			Para Francia, Alemaña e Reino Unido, a relación entre capital e renda foi de entre 6-7 veces desde 1870 a 1910; caeu até 2-3 veces desde 1930 a 1980 e; comezou a aumentar até chegar a 4-6 veces no ano 2010. De continuar esta tendencia, igualará en poucos anos os máximos históricos de final do século XIX, ou mesmo pode chegar a superalos.

			Gráfico 4.1. Elaboración propia. Datos, Piketty, Op. Cit. 2014.

			Por que a relación capital/renda caeu tanto no período 1930-1980? Piketty enumera varias causas. Entre elas, a destrución de capital físico producida polas dúas guerras mundiais, a perda de valor dos activos financeiros como consecuencia da crise de longa duración que se iniciou en 1929, e a perda de capital no exterior como resultado das descolonizacións. A partir de 1980 o valor dos patrimonios comeza a restaurarse.

			A propiedade de capital dá dereito á percepción de rendas. Ao aumentar a relación capital total/renda nacional, aumenta a participación dos propietarios dos distintos tipos de riqueza na renda nacional. Os datos analizados no libro chegan a 2010. Nesa altura, en Estados Unidos o 10% dos máis ricos percibían aproximadamente o 50% da renda total, polo que o autor non descarta que nos anos posteriores superase o 60% como no “Antigo Réxime e na véspera da Revolución francesa, ou, dunha maneira máis xeral, nas sociedades rurais tradicionais”.

			Taxa de rendemento do capital, r, que “mide o que produce un capital ao longo dun ano, sen importar a forma xurídica deses ingresos (beneficios, rendas, dividendos, xuros, regalías, máis-valías, etc.), e exprésase como porcentaxe do capital investido”. Se un piso custou 100.000 euros, e os alugueiros anuais son 5.000 euros, r = 5% (= 5.000 / 100.000). Se unha acción dunha compañía eléctrica vale 100 euros, e o investidor recibe uns dividendos de 6 euros, r = 6% ( = 6 / 100). Piketty utiliza un r igual á taxa de rendemento medio anual da totalidade dos capitais nunha economía nacional.

			Piketty non diferencia entre os distintos de rendas. E polo tanto, non lle interesa se existe algunha diferenza entre os beneficios do capital produtivo, p. ex., os case 1.400 millóns de euros de dividendos percibidos por Amancio Ortega en 201853; os xuros, p. ex., o beneficio neto de 430 millóns de euros conseguido pola entidade financeira Abanca en 201854; e as rendas da propiedade inmobiliaria, p. ex., os 258 millóns de euros obtidos pola inmobiliaria Colonial até setembro de 201855.

			Taxa de crecemento da economía, g, “o incremento anual da renda e a produción”, que se mide mediante o incremento anual do Produto Interno Bruto (PIB).

			A forza de diverxencia fundamental, r > g. Aquí está o núcleo da teoría de Piketty. A desigualdade aumenta cando o rendemento dos distintos tipos de capitais, r, para o conxunto da economía, é máis alto que a taxa anual de crecemento da economía, g,

			a riqueza orixinada no pasado adquire naturalmente unha importancia desproporcionada, pois basta cun baixo fluxo de aforro novo para incrementar de maneira continuada e substancial o acervo da riqueza ... Se ademais a taxa de rendemento do capital se estabelece forte e por riba da taxa de crecemento por un período prolongado (o que non é automático, mais é máis probábel cando hai baixo crecemento), entón existe un risco moi importante de diverxencia caracterizada na distribución da riqueza.

			Piketty en prosa, sen símbolos nin fórmulas

			Por que aumenta a desigualdade segundo Piketty? A partir de 1980 crece o valor das vivendas e outras propiedades inmobiliarias e increméntase o prezo das accións e dos activos financeiros en xeral. En 1980, o valor de toda a riqueza equivalía a dúas veces e media a renda nacional. En 2010, xa era cinco veces superior á renda. Os propietarios de vivendas conseguen máis ingresos en concepto de alugueiros. Os propietarios de accións reciben máis dividendos. Os bancos ingresan máis diñeiro en concepto de xuros. Parte dos alugueiros, dividendos e xuros utilízanse para adquirir máis vivendas, máis activos financeiros e para prestar máis diñeiro, e alimentan o alargamento dos capitais que xeran novos dereitos de percepción de rendas. 

			Sobre a teoría e a política económica 
que propón Piketty

			A posición teórica de Piketty afástase das propostas neoliberais. En primeiro lugar, porque desconfía da visión da economía como unha ciencia de alta formalización matemática. Tamén, porque ten en conta os efectos dos conflitos sociais e políticos nos obxectivos e resultados da política económica. Por outra parte, non dubida en condenar enerxicamente o aumento da desigualdade e defende medidas de política económica radicais no actual marco ideolóxico e político. Porén, declárase partidario do sistema capitalista.

